
УРИСОВА Ақмаржан Избасканкызы,
Ы.Алтынсарин атындағы №65 мектеп-гимназияның бастауыш сынып мұғалімі.  
Шымкент қаласы 

МӘТІНДЕГІ ЭМОЦИЯНЫ ЗЕРДЕЛЕУ: АФФЕКТИВТІ ОҚЫТУДАН КОГНИТИВТІ ДАМУҒА
     Қазіргі оқыту бағдарламасының түпкі іргесіне баланың сыни ойлау дағдыларын дамыту мақсатында Блум таксономиясына сүйену ұсынылған, тіпті міндеттелген десе де болады. Ғылыми-әдістемелік  әдебиеттерде Блум таксономиясы үш аспектіден тұратынын  білеміз, олар аффективті (эмоциялық), когнитивті (танымдық) және әлеуметтік (психомоторлық). Жоспарлау барысында біз осы үш аспектінің бірінің астарында екіншісі  немесе үшіншісі жүретінін байқауға болады, онсыз оқыту тиімсіз болатыны сөзсіз.
    Бастауыш сыныптағы балаларды оқыту ерекше жағдайларды талап етеді, сонымен қатар, баланың мектепке келгенге дейінгі кезеңіндегі сіңген ерте сауаттылық дағдылары да оның бастауыш сыныпта табысты оқуына ықпал етеді. Бірінші сынып бағдарламасының негізгі мазмұны  баланың оқуы  есте сақтау  әрекетін сипаттайды, өйткені ол әріптер мен сандарды, сөздер мен сөйлемдердің байланысын түсіне бастайды. Екінші сыныпта да есте сақтау жалғаса отырып, олар түсінік құру мен кейбір идеяларды қолдануды және шешім шығаруды үйрене бастайды. Есте сақталған ақпараттар баланың эмоциясына, яғни сезімдеріне байланғанын ескерсек, біз оқытатын мазмұнда ол көрініс тапқан ба? Осы айтылған ойларға байланысты бастауыш сынып балалары оқитын мәтін қандай болуы керек? – деген сұрақ туындайды. Ол мәтіннің баланың есте сақталатындай эмоциялық ықпалын қалай қамтамасыз етеміз? Демек, мәтінде балаға  таныс элементтер (заттар, кейіпкерлер, жағдаяттар) таныс емес элементтермен біріктіріліп берілуі қадағаланады,  жағымды әрекеттер мен жағымсыз әрекеттер салыстырмалы түрде беріліп, негізгі проблемасы оның астарында көрсетіледі. Өйткені, баланың оқуы деген ұғым, мағынаны ұғыну, мәтін астарындағы проблеманы қалай шешуге болады деген сауалға келіп тірелуін білдіреді.
     Менің оқулықтағы мәтіндерді зерделеу мақсатым, өзімнің жоспарлау және оқыту дағдыларымда жақсарту және баланың  когнитивті аспекті саласындағы есте сақтау, ойлау, өзінің қалай оқитыны туралы ойлауын үйрету. Менің пікірімше,  оқулық мазмұнында берілген баланы қызықтыратындай, жоғары эмоция беретіндей тапсырмалар мен мәтіндер аз кездеседі. Мұғалім ретінде оқушылардың сабаққа қызығушылығын арттыру мақсатында тапсырмаларды, оқулықтан тыс мәтіндерді таңдадым. Ол мәтін мазмұны жағынан қызықты жеңіл, әрі тілі түсінікті болуын ескердім. Әр оқушыға  мәтінді жеке параққа шығарып «Қабырғада оқу» әдісін пайдаланып оқыттым. Олар мәтіннің бөліктерін сынып бөлмесін айналып жүріп оқыған қозғалыстық әдістер қызықты болды, әрі ұнады. Баяу оқитындары ұзақтау тұрып оқыды. Ал жылдам оқитындары   оқып орнына отырды. Балалар оқыған мәтінінің мазмұнын  жұпта бір-біріне айтып, топта  талдады. Топтар арасында сұрақ қоюға келгенде сұрақтары жай, қарапайым болды. Ал «Авторға хат» жазғанда «Кейіпкерге сұрақ қойғанда» оқушы ойы  2-3 сөйлемнен аспады, байланыссыз сөздері көп болды. Мысалы: 2 оқушының  жазған хаттарын алуға болады.

№1 сурет Кейіпкерден үйрену
     Мәтін қызықты болған сайын балалардың да ойы терең, сөзі ойға қонымды болатынын көрдім.  Тіпті балалардың сұрақ құрастыруы да, мәтіннің мазмұны ерекше болуына тәуелді.
      Сонымен, мәтін неден тұрады деген сауалған ізденіп,  әртүрлі сараптамалар көп екенін байқадым,    дегенмен,  Бахтиннің поэтикасынан «мәтін қатып-семіп қалған мән-мағына емес, ол автор мен оқырман және мәдени контекст арасындағы сұхбат» (W.) деген ойды ұстану тура келетін сияқты. Өйткені, бастауыш сыныптағы балаларды оқытуда әлі де мәтіндегі автордың ойын қайталатып, түсінгенін баяндап беру, мазмұнын жеткізіп беру сияқты әрекеттермен әлі де шектелудеміз. Бұл баланың когнтивті тұрғыдан дамуына кереғар, ішті пыстыратын, эмоцияны төмендететін  әрекет.
     Жақсы, сапалы  мәтін деп  қандай мәтінді айтуға болады? Осы мәселе туралы ой қозғағым келеді.  Мұнда шығармашылық ойлау мен сыни ойлау туралы айтпай кетуге болмайды, шығармашылық ойлау -жаңаны ойлап табу, жанынан туынды шығару болса, сыни ойлау да да жаңа білім құрастыру бар, бірақ, сыни ойлау  жұмыстағы кедергілерді табу,  проблемаларды тану, проблеманы шешу тұрғысынан ерекшеленеді, (Д.Клустер). Сондықтан, жақсы мәтінде оқушылар өз деңгейінде тани алатын, шеше алатындай проблемасы болады. Бірақ, ол проблема туралы шешімдер жасауы сіз қандай сұрақ қоятыныңызға да тығыз байланысты, бұл біріншіден.
      Екіншіден, жақсы мәтінде адами сезімдерге бағытталған жағдаяттары бар, олар, аяныш, сағыныш, қорқыныш, рухты көтеруші патриоттардың батырлығы, яғни мақтаныш(гордость), қуанышты жағдаяттар, күту, жалғыздық, қиянат т.б.. эмоциялық әрекеттерден тұратын оқиғалар. Бұл жоғарыда айтылған Блум таксономиясының аффективті аспектісін құрайтын бөлігі. Бастауыш сынып оқушыларына арналған мәтіндерде  эмоциялық жағдаяттар, тіпті суреттерімен берілсе, олар мәтінді оқуға қызығып когнитивті тұрғыдан даму орын алады. Өйткені,  баланың  зейіні, сабаққа назар аударуы, қабылдауы, есте сақтау, түсіну, сөздерді тану, сөйлеуде қолдануы  оның сезіміне әсер еткенде ғана дамитынын В. Выготский, Ж.Пиаже  өз еңбектерінде зерттеп дәлелдеген.
      Үшіншіден, бастауыш сынып балаларына арналған мәтіннің деректі заттардан тұратын ақпараттарға негізделуі тиіс. Бала оқығанда көзіне елестетіп, түсіне алатындай, қолға ұстап көре алатындай,  әсіресе 1 сынып оқушысына арналған мәтіндер  көп ізденуді талап етеді.
     Төртіншіден, мәтінді оқу тілдік мүмкіндіктерді іске асырумен тығыз байланысты. Басты мақсаты  баланың өзбетінше жаңа мағына құра алуы үшін ол сұрақтар туындата алуы, бір-біріне сұрақ қоюы, пікірталастыруы қажет, бұл мәтіннің мазмұнындағы қарама-қайшы ойлардың болуын меңзейді.  Жаңа мағына құру үшін бала 4 дағды негізінде (оқылым,жазылым, айтылым, тыңдалым)  тек қана сол мәтіннің мазмұнын меңгеріп қоймайды, ол әлемді таниды, өзінің мүмкіндіктерін байқайды, топтық жұмыс негізінде сыныптас достарын таниды, сондықтан мәтін бір мәселеге шоғырланған қызықты болуы тиіс.Бесіншіден, мәтінге берілген иллюстрациялар, оның мазмұнын ашып тұратын емес, жұмбақ сурет ретінде беріліп, балалар оқымас бұрын ойланып алуға мүмкіндік болса, оқуға деген қызығушылық туындайды. Алтыншыдан, мәтінді оқу барысында оның ішіндегі идеяларды қолданып, балалар қолмен не жасай алады, бұл өнім туындату, өнертапқыштыққа баулуды, яғни Блум таксономиясының  әлеуметтік оқыту аспектісін қамтиды. Кесте №1 Сабақта бастағанда үш нұсқаның біреуін қолдануға болады.
      Бұрын біз не істейтін едік? Баланы оқытамыз,тақырып береміз өз ойыңды жаз дейміз, жазуға келгенде көбісі қиналады және оны тек біз ғана оқимыз да қоятынбыз. Сонымен күнделікті сабақтарда жазуға байланысты түрлі тәсілдерді қолдана отырып қалайда өз ойын жаза білуге жаттығуға жетеледім.  Бұл әрекет баланың мәтін идеясын қаншалықты дамыта алғанын дәледеу үшін қажет болды.Осылайша біртіндеп тапсырманы күрделендіре бердім.Қазақ тілінен өткен бір сабағымда «Сурет бойынша болжау» жұмысында жетекші сұрақтар беру арқылы мәтін құруды тапсырдым.
	Сенің ойыңша, бұл оқиға не туралы?

	Сағыныш
  Анасы дүниеден ерте өткен. Анасын сағынған бала өз анасының суретін салды.Сосын анасының құшағына жатты. Ішінен анам қайта келсе екен деп армандады.Оған анасы келетін секілді болды. Бірақ анасы келмеді.                      Н.оқушы.
Жалғыз қалған қыз
 Менің анам 2 жасымда қайтыс болды. Мен балалар үйіне түстім. Мен далада анамның суретін салып жаттым. Мен анамды қатты сағынғаным сонша анамның қолынан ұстап жатқым келді және ешқашан жібергім келмейді.      А.оқушы


Қорытынды
Мұғалім мазмұнға қажетті мәтінді таңдағанда өзінің  сарапшылық құзыреттілігіне  жүгінеді  бірақ,  қазіргі оқушыға не қызықты не өзекті екенін ескеріп барып, жоспарлауда мұны ойға алу керек.
    Аффективті оқыту – білім мақсаттарының бірі ретінде баланың   әлем туралы сезім, сенім-нанымына негізделеді. Баланың өзі алған білімінің құндылығы аффективті аспектіге негізделген оқу мақсаттарымен тығыз байланысты. Когнитивті оқыту – мен мәтіннен не білдім, өз білгенім мен үшін маңызды ма, бұл туралы мен не ойлаймын деген сұрақтарға жауап береді. Яғни, оқу мен жазу және ол туралы өз ойын білдіру кезінде бала өзінің сезіміне, сеніміне сүйене отырып тұлғалық ерекшелігін көрсетуі аффективті және когнитивті аспектілердің өзара ажырамас білім мақсаттары екенін көрсетеді. Мұғалімнің жоспарлау дағдысындағы маңызды білімдер осы концепцияға негізделеді деп ой түйдім. Мәтіндерді оқуға деген қызығушылықты бақылау барысында екі зерттеу нысаны болды, біріншісі мәтіннің құрылымы мен мазмұнындағы эмоцияларды зерделеу болса, екіншісі балалардың мәтінді оқу кезіндегі  реакциясы. Балаларды бұрынғыдан да жақсы түсіне бастағандаймын.  Балалардың да ойлау  шығармашылығы артып, өз ойларын жеткізуі және оқу мен жазуда ілгерілеу байқалды. Бастапқыда зерттеу сабақтарын жоспарлауда, бағалауда  қиындықтар болуының себебі оқулықтардағы мәтіндерді қалай оңтайлы ету еді. Әріптестерімнің  зерттеу сабақтарына қатысуым, зерттеуші фокус топтардың терең рефлексиялары,  зерттеу семинарлары маған үздіксіз    кәсіби даму мүмкіндіктері мен оқытудағы қиындықтарды жеңе білуге көмектесті.  

